
Xatırladaq ki, 2018-ci il aprelin 
18-də Azərbaycan Respublikasının 
Prezidenti İlham Əliyevin Milli Məclisdə 
andiçmə mərasimi keçirilib. Tədbirdə 
dövlətimizin başçısı parlaq və dərin 
məzmunlu nitq söyləyib. Prezident 
ona göstərilən böyük etimada görə 
Azərbaycan xalqına dərin təşəkkürünü 
bildirərək qeyd edib ki, o, bu dəstəyi hər 
zaman hiss edibdir və bu dəstək ona 
sonsuz mənəvi güc verir. Cənab İlham 
Əliyev doğma xalqını bir daha əmin 
edib ki, o, bundan sonra da Vətənə 
ləyaqətlə xidmət edəcək. 

Dövlətimizin başçısı tədbirdəki 
geniş nitqində daha sonra bildirmişdir: 
“Mən 2003-cü ildə, prezident seçkiləri 
ərəfəsində xalqa müraciət edərək 
demişdim ki, əgər xalq mənə etimad 
göstərərsə, mən ulu öndər Heydər 
Əliyev siyasətinə sadiq qalacağam, 
bu siyasəti davam etdirəcəyəm. Mən 
fəxr edirəm ki, xalq mənə inandı, məni 
dəstəklədi və mən də, öz növbəmdə, 
sözlərimə əməl etdim. Son 15 il ərzində 
Azərbaycanda hərtərəfli inkişaf təmin 
edilmişdir. Bunun əsas şərti ondan 
ibarətdir ki, biz ulu öndərin yolu ilə gedi-
rik. Onun qoyduğu yol yeganə düzgün 
yoldur və Azərbaycanın müstəqillik tarixi 
bunun əyani sübutudur”.

Qeyd etmək lazımdır ki, Prezident 
İlham Əliyevin həmin mərasimdəki 
nitqi Azərbaycanın parlaq gələcəyinə 
hesablanmış proqram xarakterli çıxış 
idi. Dövlətimizin başçısı vurğulayıb 
ki, Azərbaycan dövləti əldə edilmiş 
nailiyyətlərlə kifayətlənmək fikrində 
deyildir. Müstəqil Azərbaycanın yüksək 
hədəfləri və bu hədəflərə nail olmağa 
imkan yaradan resursları mövcud-
dur. Ən başlıcası, ortada Azərbaycan 
 Prezidentinin siyasi iradəsi vardır. 

Qeyd etmək lazımdır ki, həqiqətən, 
əldə olunan parlaq uğurlar gələcəyə 
daha inamla baxmağa imkan verir. 
Təsadüfi deyildir ki, Prezident bu 
xüsusda belə demişdir: “Biz gələcəyə 
baxmalıyıq və baxırıq. Növbəti illərdə 
görüləcək işlər haqqında bizim çox 
aydın təsəvvürümüz, planlarımız, proq-
ramlarımız var. Biz qeyd etdiyim sahələr 
üzrə səylərimizi davam etdirəcəyik, 
Azərbaycanı daha da qüdrətli ölkəyə 
çevirəcəyik. Hər bir sahə üzrə bizim 
konkret proqramlarımız, planlarımız 
var. Həm beynəlxalq məsələlərlə, həm 
bölgələrimizin möhkəmləndirilməsi, 
siyasi-iqtisadi islahatların dərinləşməsi, 

sosial siyasət, ordu quruculuğu ilə bağlı 
bizim konkret proqramlarımız var. Güclü 
siyasi iradə, böyük maliyyə resursla-
rımız var. Biz bu maliyyə resurslarını 
öz əlimizlə yaratmışıq və biz indi öz 
hesabımıza yaşayırıq”. 

Qarşıda duran ən böyük vəzifə 
Qarabağ probleminin ədalətli həlli idi. 
Azərbaycan dövləti və onun lideri ordu 
quruculuğu sahəsində qətiyyətli və 
düşünülmüş böyük işlər görürdü. Bu 
istiqamətdə aparılan gərgin işlər öz 
bəhrəsini mütləq verməli idi və verdi də! 
Xalqın öz liderindən böyük gözləntiləri 
vardı və xalq yanılmadı. Prezident 
İlham Əliyev xalqının ən ülvi arzusu-
nu həyata keçirdi. O, tarixdə çox az 
siyasətçiyə nəsib olan xoşbəxt dövlət 
xadimlərindəndir.

Bəli, andiçmə mərasimindən iki il 
dörd ay sonra işğalçı Ermənistanın 
silahlı qüvvələrinə qarşı başlanan şanlı 
Vətən müharibəsi Azərbaycanın parlaq 
qələbəsi ilə başa çatdı. Cəmi 44 gün 
ərzində xalqımız tarixi zəfərə imza atdı. 
Bununla da Azərbaycan xalqı tarixi 
ədaləti bərpa etdi. Bu şanlı qələbədə 
Ali Baş Komandan, Prezident İlham 
Əliyevin müstəsna xidmətləri olubdur. 
Qədirbilən xalqımız bütün dünyada 
onun başını uca edən böyük sərkərdə 
və müdrik lideri ilə hər zaman fəxr 
edəcək! 

Azərbaycan Prezidenti son iki ildə 
düşməndən azad edilmiş ərazilərdəki 
kənd və şəhərlərdə, xüsusilə də milli 
mədəniyyətimizin tacı olan Şuşada 
dəfələrlə olub. Dövlətimizin başçı-
sı 2021-ci il dekabrın 28-də Şuşanı 
növbəti dəfə ziyarət edərkən Cıdır 
düzündə parlaq, dərin məzmunlu çıxış 
edərək demişdir: “Mən həmişə deyir-
dim ki, gün gələcək, işğal altındakı 
torpaqlarımız azad ediləcək, biz bu 
torpaqlara qayıdacağıq və qayıtmı-
şıq. Azərbaycan xalqı bütün bu illər 
ərzində mənə inanırdı. Baxmayaraq ki, 
həm o vaxtkı məcburi köçkünlər, həm 
ölkə ictimaiyyəti ildən-ilə davam edən 
mənasız danışıqlara nəzər salaraq 
görürdü ki, Ermənistan–Azərbaycan, 
Dağlıq Qarabağ münaqişəsinin həlli 
çətinləşir. Amma buna baxmaya-
raq, doğma xalqım mənim sözlərimə 
inanırdı. Mən deyirdim ki, gün gələcək 
Azərbaycan bayrağı işğal edilmiş 
torpaqlarda, o cümlədən, Şuşada 
dalğalanacaq və bu müqəddəs günü biz 
şəhidlərimizin qanı-canı bahasına ya-

şadıq. Allah bütün şəhidlərimizə rəhmət 
eləsin!”.

Prezident sonra qeyd edib ki, o, 
bir şeyə kədərlənir ki, bu xoşbəxt 
günü ulu öndər Heydər Əliyev görə 
bilməyib. Dövlətimizin başçısının bu 
kövrək, səmimi sözləri bu gün də hər 
birimizi çox duyğulandırır. Cənab İlham 
Əliyev həmin kövrək çıxışı zamanı 
sanki hər birimizin ürəyini oxuyurmuş 
kimi demişdir: “Ancaq bilirəm ki, onun 
ruhu şaddır. Necə ki, Vətən həsrəti ilə 
yaşamış və həyatdan getmiş, azad edil-
miş bu torpaqları görməyən minlərlə, 
on minlərlə məcburi köçkünlərin ruhu 
şaddır, şəhidlərimizin ruhu şaddır. Biz 
şəhidlərimizin qanını yerdə qoymadıq, 
qanını aldıq və əcdadlarımızın ruhunu 
şad etdik”.

İkinci Qarabağ müharibəsində 
Azərbaycan xalqı öz liderinin ətrafında 
bir yumruq kimi birləşdi. O yerdə 
ki, milli birlik, həmrəylik var, orada 
həmişə uğur və qələbə olacaq. Biz bu 
xoşbəxtliyə xalq-iqtidar birliyi sayəsində 
nail olmuşuq. Bəli, biz birlikdə güclü-
yük! Bu həqiqəti heç vaxt unutmama-
lıyıq. Bundan sonra bu torpaqlarda 
Azərbaycan xalqı əbədi yaşayacaq, 
Qarabağda Azərbaycan muğamı əbədi 
səslənəcəkdir. Azərbaycan xalqı Qa-
rabağı şəhidlərinin canı-qanı bahasına 
azad edibdir. Heç bir qüvvə bundan 
sonra bizi Şuşadan, Qarabağdan ayrı 
sala bilməz! 

2020-ci il dekabrın 10-da Bakı-
da möhtəşəm Zəfər paradı keçirildi. 
Azərbaycan və Türkiyə prezidentlərinin 
tədbirdəki parlaq çıxışları bu gün də 
hər birimizin yaddaşına həkk olunub. 
İki qardaş xalqın liderləri bütün dün-
yaya bəyan etdilər ki, Azərbaycan və 
Türkiyə xalqlarının dostluğu və qar-
daşlığı əbədidir. Bu sarsılmaz birliyi 
heç bir qüvvə sarsıda bilməz! Dost-
larımız buna, əlbəttə, çox sevinirlər. 
Azərbaycanın dostlarının sayı isə 
günbəgün artır. 

Məlumdur ki, işğalçı Ermənistan 
Qarabağdakı şəhər və kəndlərimizi 
vandalcasına dağıtmışdır. Azərbaycan 
xalqı isə bu gün işğaldan azad edilmiş 
ərazilərdə böyük həvəslə və şövqlə qu-
rub-yaratmaqla məşğuldur. Orada bir-
birindən gözəl yollar çəkilir, məktəblər, 
yaşayış evləri ucaldılır. Dünyanın gözü 
önündə Qarabağın yeni novrağı başla-
yır. Təkcə Qarabağ deyil, yurdumuzun 
hər bir güşəsi laləzara çevrilir. Prezident 

İlham Əliyevin siyasətinin məramı məhz 
budur.

Prezident İlham Əliyevin müdrik 
liderliyi ilə Azərbaycan dövləti regionda 
ədalətli və davamlı sülhün bərqərar 
olunması üçün çalışır. Rəsmi Bakı 
Ermənistanla sülh sazişinin imzalan-
masında, kommunikasiya xətlərinin 
açılmasında qərarlıdır. Əslində, bölgədə 
sülh və sabitliyin bərqərar olunması, 
regionun bütün ölkələrinə, o cümlədən, 
Ermənistana fayda gətirə bilər. Dünya 
bunun fərqindədir və Azərbaycanın 
prinsipial və konstruktiv mövqeyini 
təqdir edir. 

Son illər ölkəmizdə Prezident İlham 
Əliyevin təşəbbüsü və rəhbərliyilə 
hərtərəfli islahatlar aparıılır. Məqsəd 
ölkəmizin iqtisadi, hərbi qüdrətini daha 
da gücləndirmək, əhalinin sosial rifahını 
yaxşılaşdırmaqdır. Görünən budur 
ki, Prezident İlham Əliyevin müəyyən 
etdiyi sosial-iqtisadi inkişaf strategiyası 
iqtisadiyyatın bütün sahələrində artım 
dinamikasının qorunub saxlanmasını 
təmin edibdir. 

Bu gün ölkəmiz sosial rifah 
dövlətinə çevrilir. Azərbaycan dünya 
miqyasında sürətlə, uğurla inkişaf 
edən dövlətlərdən biridir. Ölkəmizin 
iqtisadi, hərbi potensialı daim güclənir. 
Azərbaycan gücləndikcə, Birinci və İkin-
ci Qarabağ müharibəsi əlillərinə, şəhid 
ailələrinə diqqət və qayğı daha da artır. 
Azərbaycanda vətəndaş məmnunluğu 
yaranır, insanların özlərinə və 
dövlətlərinə inamı daha da güclənir. 

Azərbaycanda bu gün güclü lider 
və qüdrətli dövlət tandemi formalaşıb. 
Bu tandem xalqın öz liderinə olan dərin 
inamından qidalanır. Dövlət o vaxt güclü 
olur ki, orada iqtidarla xalqın arasında 
bir doğmalıq, birlik olsun. Azərbaycan 
dövləti, onun lideri hər zaman xalqının 
qayğı və problemlərinə arxa, həyan 
olub. 

İnanırıq ki, bu müdrik siyasət bun-
dan sonra da uğurla davam edəcək. 
Xalqımız haqlı olaraq öz sevimli və 
müdrik lideri, Prezident İlham Əliyevlə 
fəxr edir və hər zaman belə olacaq. 
Bu, ulu öndərin müəyyən etdiyi, 
Azərbaycanın xoşbəxt bu gününə və 
parlaq gələcəyinə xidmət edən uğur və 
qələbə yoludur. 

Məsaim ABDULLAYEV, 
“Xalq qəzeti” 

Güclü lider və qüdrətli 
dövlət tandemi 

Azad, güclü dövlətə, şanlı tarixə və zəngin mədəniyyətə 
sahib olan xalqlar və millətlər xoşbəxt olurlar. Mən 
məmnunam ki, Azərbaycan xalqı yüksək dəyərlərə malik 
olan xalqlardandır. Onun müstəqil güclü dövləti və çağdaş 
dünyanın ən müdrik dövlət xadimlərindən olan Prezident 
İlham Əliyev kimi qətiyyətli lideri vardır. 

Məlumdur ki, 2018-ci il aprelin 11-də Azərbaycanda 
keçirilən prezident seçkilərində xalqımızın sevimli lideri 
İlham Əliyev ölkə vətəndaşlarının böyük əksəriyyətinin 
azad və sərbəst səsverməsi nəticəsində növbəti dəfə 
dövlətimizin başçısı vəzifəsinə seçilmişdir. Bununla da 
Azərbaycan xalqı öz müdrik rəhbərinə bir daha özü-
nün dərin inam və ehtiramını ifadə edib. Zaman və tarix 
göstərdi ki, dörd il əvvəl xalqımız bir daha ədalətli və müd-
rik seçim edib. 

Uğurlarımızın təməlində  dövlət 
başçımızın müdrik siyasəti dayanır

Şarl Mişel həmçinin qeyd etdi ki, biz bütün 
müsbət səyləri, etimadyaratma tədbirlərini 
dəstəkləməklə məşğuluq və bu gecə böyük bir 
irəliləyişə nail olduq. Bu isə o deməkdir ki, biz 
hamımız birlikdə sülh danışıqları üçün konkret 
prosesə başlamağa, mümkün sülh sazişini 
hazırlamağa və bu saziş üçün bütün zəruri 
elementləri həll etməyə qərar vermişik. 

Aİ Şurasının Prezidenti həssas məsələ 
olan delimitasiya ilə bağlı işçi qrupu, birgə 
komissiya ilə bağlı razılığa gəldiklərini diqqətə 
çatdıraraq növbəti həftələrdə əldə olunacaq 
tərəqqini nəzərdən keçirmək üçün bizim ara-
mızda güclü kommunikasiya və koordinasiya 
olacağına əminliyini bildirdi. O, görüşdə düzgün 
istiqamətdə mühüm addım atıldığını, irəliləyişə 
nail olunduğunu vurğulayaraq dedi ki, biz 
ortaq məxrəcə gəlmək, bütün regionda sülhü, 
təhlükəsizliyi və sabitliyi təmin etmək məqsədilə 
mümkün qədər tez bir zamanda dayanıqlı razı-
laşma əldə etmək üçün nəyin vacib olduğunu 
başa düşürük.

Qeyd edək ki, dövlət başçımızın bir sıra 
ölkə rəhbərləri ilə davamlı görüşləri və apardığı 
danışıqlar nəticəsində postmüharibə dövründə 
yeni format – Brüssel sülh gündəliyi yaranıb. 
İlk üçtərəfli görüş 2021-ci il dekabrın 14-də 
keçirilib, bununla da Prezident İlham Əliyev və 
Şarl Mişel tərəfindən Brüssel sülh gündəliyinin 
əsası qoyulub. Bu il aprelin 6-da 4 saat ya-
rımdan artıq davam edən görüşün nəticəsi 
olaraq Ermənistanla Azərbaycan arasında sülh 
müqaviləsi üzrə danışıqların başlanması və 
bununla bağlı işçi qrupun yaradılması qərara 
alınıb.

Sülh razılaşmasının əsas komponen-
ti Azərbaycanın irəli sürdüyü 5 maddədən 
ibarət təklif və bunun əsasında predmetli 
danışıqların aparılmasıdır. Bu sənəddə əsas 
məqam Azərbaycanın ərazi bütövlüyüdür. Beş 
prinsipdən birincisi, tərəflərin bir-birinin suveren-
liyi, ərazi bütövlüyü, beynəlxalq sərhədlərinin 
toxunulmazlığını qarşılıqlı şəkildə tanımasıdır. 
İkincisi, bu dövlətlərin bir-birlərinə qarşı ərazi 
iddialarının gələcəkdə də qaldırılmayacağına 
dair hüquqi öhdəliyin götürülməsidir. Üçüncü-
sü, dövlətlərarası münasibətlərdə bir-birlərinin 
təhlükəsizliyinə hədə törətməkdən, habelə, BMT 
Nizamnaməsinin məqsədlərinə uyğun olma-
yan digər hallardan çəkinməkdir. Dördüncüsü, 
dövlət sərhədinin delimitasiya və demarkasi-
yası, beşincisi isə nəqliyyat və kommunika-
siyaların açılışı, digər müvafiq kommunika-
siyaların və qarşılıqlı maraq doğuran digər 
sahələrdə əməkdaşlığın yaradılmasıdır. Yəni 
bəyannamədə dəmir yolu xətti ilə bərabər avto-
mobil yolunun açılmasının zəruriliyi də öz əksini 
tapır. Əgər minaların təmizlənməsi, itkin düşən 
insanların taleyinə aydınlıq gətirilməsi kimi hu-
manitar paketə daxil olan məsələləri də nəzərə 

alsaq, deyə bilərik ki, Azərbaycan Brüsseldə 
ədalətli mövqe tutdu və uğur qazandı.

 Prezident İlham Əliyev çıxışında 
Azərbaycanın üzərində dayandığı beş prinsi-
pin beynəlxalq hüququn normalarını, səmərəli 
beynəlxalq davranışı əks etdirdiyini xatır-
ladaraq, onların istənilən ölkələr arasında 
dövlətlərarası münasibətlərin təməl prinsipləri 
olduğunu vurğulayıb. Dövlətimizin başçısı daha 
sonra fikirlərinə qarşılıqlı şəkildə ərazi bütövlü-
yünün və beynəlxalq sərhədlərin toxunulmaz-
lığının tanınması, həmçinin sərhədlərin delimi-
tasiyası ilə Qafqaza sülh gələcəyini əlavə edib: 
“Bu, Azərbaycanın istəyidir. Azərbaycan Cənubi 
Qafqazın üç ölkəsi arasında fəal əməkdaşlıq 
üçün potensialın mövcudluğunu görür. Bu, eyni 
zamanda, Cənubi Qafqaz ölkələrilə bərabər, 
daha geniş region üçün mühüm önəm daşıyır. 
Lakin bütün bu məsələləri ehtiyatla, həssaslıqla 
nəzərdən keçirmək və vaxtında həll etmək 
zəruridir”.

Qeyd edək ki, son illər Azərbaycanla Aİ ara-
sında münasibətlərin yeni inkişaf səviyyəsinə 
çatması, bu qurumla enerji təhlükəsizliyinin 
təmin edilməsində ölkəmizin rolu daha da 
yüksəlib. Aİ Şurasının Prezidenti Şarl Mişellə 
Prezident İlham Əliyev arasındakı intensiv dia-
loq və təmaslar iki ölkə arasında münasibətlərin 
normallaşması istiqamətində müvafiq mexa-
nizmin formalaşması və predmetli danışıqlara 
başlanması, sülh müqaviləsi, sərhədlərin deli-
mitasiyası, kommunikasiyaların açılması kimi 
məsələlərin həlli istiqamətində əməli addımlar 
atılması üçün mühüm şərtdir. Aİ  Prezident 
İlham Əliyevin regional liderliyini qəbul edir, 
Azərbaycan Prezidenti ilə yaxın təmasları 
Cənubi Qafqaz regionunda sülh və sabitliyin 
bərqərar olmasında mühüm amil kimi görür. 
Son iki ayda Azərbaycan Prezidenti ilə dünya 
liderləri, dövlət və hökumət başçıları arasında 
dialoq, telefon danışıqları dövlət başçımızın 
dünyada böyük nüfuzunun göstəricisidir.

Aydın HÜSEYNOV, 
Milli Məclisin deputatı

Azərbaycan Prezidentinin Brüsselə səfəri, Avropa İttifaqı Şurasının 
Prezidenti Şarl Mişel, Ermənistan baş naziri Nikol Paşinyanla görüşləri 
və əldə olunmuş nəticələr dövlətimizin başçısının dünyada böyük 

nüfuzunun göstəricisi olmaqla, Azərbaycanın milli maraqlarının təmin 
edilməsi istiqamətində həyata keçirdiyi ardıcıl və məqsədyönlü siyasətin 
növbəti uğurudur. Qarabağın təhlükəsizlik, sabitlik və sülh şəraitində inkişafı 
məsələlərinin müzakirəsinə həsr olunan görüş bir sıra məqamları ilə diqqət 
çəkdi. Aİ Şurasının Prezidenti həmin görüşlə bağlı bəyanatında, həmçinin 
üçtərəfli görüşün yekunları ilə bağlı jurnalistlərə müsahibəsində Cənubi 
Qafqazda sabitlik, təhlükəsizlik və inkişafın Avropa İttifaqı üçün mühüm 
olduğunu bildirdi. 

Böyük inkişafa aparan siyasət

İl yarım ərzində Azərbaycanın həm 
hərbi-siyasi, həm diplomatik, həm də iqtisadi 
cəhətdən yerində saymadığını, durmadan 
inkişaf etdiyini əminliklə söyləyə bilərik. Bu 
müddətdə milli maraqlarımızın, mənafeyimizin 
dünya dövlətləri tərəfindən tanınmasına nail 
olmuşuq. Əlbəttə, bu mənada, Prezident İlham 
Əliyevin uğurlu, çoxşaxəli siyasəti ən vacib 
amillərdən biridir. Belə ki, Prezidentimiz sadəcə 
sözdə deyil, əməldə də göstərir ki, Azərbaycan 
inkişaf yolundadır və bu inkişafa heç bir kənar 
qüvvə mane ola bilməz. İnkişafımızın əsas 
təməllərindən biri də informasiya təhlükəsizliyi 
sahəsində əldə etdiyimiz uğurlardır. Bu sayədə 
real faktlar əsasında dünya ictimaiyyətinə 
həiqəqətlər olduğu kimi, obyektiv bir üslübla çat-
dırılır. Bu, beynəlxalq miqyasda nüfuzumuzun 
artmasına gətirib çıxarır. 

Yeri gəlmişkən, qeyd edək ki, aprelin 12-də 
Prezident İlham Əliyevin sədrliyi ilə 2022-ci ilin 
ilk rübünün yekunları ilə bağlı müşavirə keçirib. 
Prezidentimiz müşavirədə həm müharibədən 
sonrakı dövrdə regionda və ölkəmizdə 
gedən proseslərdən danışıb, həm də konkret 
rəqəmlərlə cari ilin ilk rübünün statistikasını xal-
qa təqdim edib. Biz uzun müddətdir respublika-
mızda baş verən bütün yenilikləri bu şəffaflıqla 
dövlət başçımızdan öyrənirik. Beləliklə, res-
publikamızda təkmilləşdirilən informasiya 
təhlükəsizliyi baxımından ən böyük addımlardan 
biri də, Prezidentimizin bir çox önəmli məsələni 
şəxsən xalqa çatdırmasıdır. Belə olan halda, 
bilgi xaosu yaşanmır və xalq hər şeyi birbaşa 
liderindən öyrənir. 

Dövlət başçımız ilin ilk rübünün yekunla-
rından danışarkən bildirdi ki, bu nəticələr bizim 
daha əvvəlki illərdə sərf etdiyimiz əməyin, 
gərgin və keyfiyyətli iş fəaliyyətinin davamı, 
nəticəsi kimi dəyərləndirilməlidir. Ölkə miqya-
sında görülən işlər bizə bir daha sübut edir 
ki, Azərbaycan həm pandemiyanın, həm də 
Vətən müharibəsinin iqtisadiyyatımızda açdığı 
yaraları sağaltmağa qadirdir. Təsadüfi deyil ki, 
Azərbaycan pandemiyadan ən az zərər görən 
ölkələrdən biridir. Əlbəttə, bu da ölkəmizin 
həm daxili, həm də xarici siyasətinin prinsi-
piallığından və doğru hədəflərə yönələn iş 
fəaliyyətindən qaynaqlanır. 

Prezidentimizin nitiqini dinləyərkən, ən 
çox diqqətimi cəlb edən məsələlərdən biri də, 
Azərbaycanın artan nüfuzu və beynəlxalq 
təşkilatlarla münasibətlərinin inkişafı məsələsi 
oldu. Bu münasibətlər həm vətən müharibəsi 
zamanı ermənipərəst qüvvələrin bizə qarşı 
sanksiyalar tətbiq etməsinə mane olub, həm 
də postmünaqişə dövründə iqtisadi və siyasi 
əlaqələrimizin daha da dərinləşməsinə gətirib 
çıxarıb. 

Ümumiyyətlə, Azərbaycan Cənubi Qaf-
qazın lider dövləti olaraq nüfuzlu beynəlxalq 
təşkilatların, xüsusən də bu bölgə ilə 
əməkdaşlığını genişləndirmək istəyən 
dövlətlərin müttəfiqlik üçün can atdığı ölkəyə 
çevrilib. Biz hamımız bu həqiqətləri dərk edir, 
Prezident İlham Əliyevin yorulmaz fəaliyyətini 
yüksək qiymətləndiririk. 

Hacı Mehman FƏRZULLAYEV, 
Veteran jurnalist, naşir

Vətən müharibəsindən sonra regionda və ölkəmizdə 
baş verən hadisələr onu göstərir ki, görüləcək işlər 
hələ qabaqdadır. Prezident İlham Əliyev bu barədə 
danışarkən bildirir ki, biz müharibədə qazandığımız 
zəfərdən sonra qarşımıza qoyduğumuz missiyanı hələ 
tamamlamamışıq. Əksinə, biz azad etdiyimiz torpaqlar-
da bərpa-quruculuq işləri görməli, həmin yerlərə həyatı 
qaytarmalıyıq. Lakin ölkəmizdə görülən işlər təkcə işğal-
dan azad edilən torpaqlarımızda davam edən bərpa pro-
sesi ilə məhdudlaşmır. Biz müharibədən sonrakı dövrdə, 
digər regionlarımızın da diqqətdən kənarda qalmadığını, 
respublikamızın bütün ərazilərinin abadlaşdırıldığını 
müşahidə edirik. 

Yeni reallıqlar biznes əlaqələrinin inkişafını sürətləndirib

Hazırda həm aparılan islahatlar, 
həm şəffaflıq, həm kadr islahatları 
nəticəsində, eyni zamanda, İkinci 
Qarabağ müharibəsindəki qələbəmiz 
nəticəsində Azərbaycana çox böyük 
maraq var. İş görmək, biznes əlaqələri 
qurmaq müraciətləri kifayət qədər 
çoxdur. Bu gün dünya miqyasında 
Azərbaycan nadir ölkələrdəndir ki, bu 
qədər marağı özünə cəlb edə bilib”.

Respublikamıza investisiya ba-
xımından ciddi maraq göstərilməsi, 
ümumiyyətlə, dövlətimizin başçısının 
rəhbərliyi ilə Azərbaycanda son illərdə 
qeyri-neft sektorunun inkişafının 
təmin olunması, iqtisadiyyatın müxtəlif 
sahələrinin şaxələndirilməsi, ölkəmizin 
ixrac potensialının artırılması, xarici 
investisiyanın cəlb edilməsi, biznes və 
investisiya mühitinin daha da yaxşılaş-
dırılması istiqamətində bir sıra önəmli 
layihələr icra olunub. 

Ölkədə xarici investiya qoyulu-
şu diqqət mərkəzində saxlanılmaqla 
yanaşı, dövlət müəssisələrinə ayrılan 

sərmayələrin səmərəli istifadəsinə də 
nəzarət gücləndirilib. Belə ki, dövlət 
müəssisələrinin maliyyə sağlamlığını və 
dayanıqlılığını yaxşılaşdırmaq, maliyyə 
resurslarının, habelə xarici borcların 
cəlb olunmasını səmərəli meyarlar 
əsasında idarə etmək məqsədilə 
Prezident İlham Əliyevin müvafiq 
sərəncamına əsasən Azərbaycan 
İnvestisiya Holdinqi yaradılıb. 

Bu, dövlət müəssisələrinin profisi-
tinin artırılmasına, onların büdcədən 
asılılıqlarının azaldılmasına, azad bazar 
münasibətlərinin hərtərəfli inkişafına, 
özəl mülkiyyətin genişlənməsinə, daha 
sağlam prinsiplərə söykənən idarəçiliyə 
əsaslanmaqla iqtisadi inkişafın 
sürətləndirilməsinə hesablanan mühüm 
bir qərardır. Başqa sözlə, Azərbaycan 
İnvestisiya Holdinqinin yaradılması 
ilə ölkədə vahid idarəetmə modeli işə 
düşür və bununla da dövlət şirkətlərinin 
maliyyə durumlarının yaxşılaşdırıl-
ması istiqamətində tədbirlərin həyata 
keçirilməsinə başlanılır.

Azərbaycan Prezidenti tərəfindən 
aparılan islahatların məntiqi davamı 
olan Azərbaycan İnvestisiya Holdinqi-
nin yaradılması respublikada yerli və 
xarici investisiyaların sağlam təməllər 
üzərində reallaşdırılmasına da öz 
müsbət təsirini göstərir. Çünki bu gün 
Azərbaycana investisiya yatırmaqda 
maraqlı olan iri şirkətlər var. Pande-
miyanın geniş yayıldığı dönəmdə 
layihələrin sürəti bir qədər zəifləsə də, 
indiki dövrdə onların Azərbaycan iqtisa-
diyyatının inkişafında rolu, şübhəsiz ki, 
güclənəcək. Ən əsası isə xarici investi-
siyaların fəal şəkildə iqtisadiyyata cəlb 
edilməsi sürətlənəcək. 

Azərbaycana investisiya qoyuluşu-
na marağın getdikcə artması, həm də 
ölkəmizin siyasi cəhətdən sabit olması, 
milli, dini və irqi tolerantlığı baxımından 
seçilməsi ilə bağlıdır. Bununla bərabər, 
respublika hökuməti tərəfindən həyata 
keçirilən iqtisadi siyasət, aparılan 
islahatlar nəticəsində ölkədə güclü 
iqtisadi potensial mövcuddur. Yaradılan 

əlverişli biznes və investisiya mühiti, 
Azərbaycanın beynəlxalq aləmdə 
etibarlı tərəfdaş kimi tanınması, regi-
onda əlverişli mövqeyə malik mühüm 
tranzit mərkəzi olması, insan kapitalının 
inkişafı ölkəmizin investisiya qoyuluşu 
baxımından cəlbediciliyini artırır. Eyni 
zamanda, Azərbaycan beynəlxalq 
müqavilələrdən irəli gələn öhdəliklərini 
tam şəkildə və vaxtında yerinə yetirir. 
Ölkəmizin təşəbbüskarı olduğu trans-
milli layihələr bu gün Avropanın enerji 
təhlükəsizliyinin təmin edilməsində 
mühüm rol oynayır. 

Azərbaycanın dünya miqyasında 
sabit iqtisadiyyata malik dövlət kimi 
tanınması, beynəlxalq birliyin etibarlı 
tərəfdaşı olması ölkəmizə investisi-
ya axınını şərtləndirib. Bu məsələdə 
hökumət tərəfindən “açıq qapı” 
siyasətinin reallaşdırılması da stimul-
laşdırıcı rol oynayıb. Bu, öz ifadəsini 
investorların hüquq və mənafelərinin 
qorunmasında, mülkiyyətin toxunul-
mazlığında, yerli və xarici sahibkarlara 
bərabər şəraitin yaradılmasında daha 
qabarıq büruzə verib. “İnvestisiya 
fəaliyyəti haqqında”, “Xarici investisi-
yaların qorunması haqqında” və bir 
sıra normativ sənədlərin qəbulu məhz 
bu məqsədi daşıyıb. Bundan savayı, 
Azərbaycan hökuməti ilə xarici dövlətlər 
arasında investisiyaların təşviqi və 
qarşılıqlı qorunması ilə bağlı çox sayda 
saziş imzalanıb. Avropa İttifaqının 
20-dən çox üzv ölkəsi ilə respublika-
mız arasında ikiqat vergitutma aradan 
qaldırılıb.

İqbal MƏMMƏDOV, 
Milli Məclisin deputatı

Prezident İlham Əliyev cari ilin birinci rübünün yekunları-
na həsr olunan müşavirədə hesabat dövründə Azərbaycanda 
postmünaqişə dövrü ilə bağlı bütün planların uğurla yerinə 
yetirlidiyini, Vətən müharibəsindən sonra beynəlxalq ictimaiyyət 
tərəfindən bölgədə yaranan reallığın siyasi nöqteyi-nəzərdən 
qəbul edildiyini, respublikamıza daha böyük maraq göstərildiyini, 
bunun investisiya layihələrində də diqqət çəkdiyini bildirib: 
“Təkcə bu ilin üç ayında iki böyük investisiya layihəsinə start 
verildi – bərpaolunan enerji üzrə iki elektrik stansiyasının təməli 
qoyuldu. 470 meqavat gücündə olan stansiyalar xarici investorlar 
tərəfindən inşa edilir və gələn il istismara veriləcək... 

